
9 Junie 1991 – AanddiensLees:
Numeri 6

Teks:
Numeri 6:22-27

Sing:
(1) Ps. 42:1, 7



(2) Ps. 40:4


(3) Sb.16-1:1, 2, 3


(4) Ps. 121:1, 4


(5) Ps. 134:1-4


(6) Sb. 13-3 (As die gemeente se Amen op die erediensgebeure)
Die Here seën sy gemeente
Wanneer ons na die seën van die Here gaan kyk, dan is dit goed dat ons vra hoe die moderne, gesekulariseerde
 mens dink en voel oor die seën van God.

Twee opmerkings kan hier gemaak word.

Aan die een kant is dit so dat die vanselfsprekendheid waarmee voorheen oor God en sy seën gepraat is, in ’n groot mate verlore gegaan het.

Moderne ontwikkeling en sekularisasie het die probleem geskep dat baie oënskynlik kans sien om sonder God en sy seën deur die lewe te kom.

Veral by ’n sekere deel van die jeug is dit ’n baie pertinente lewensgevoel.

Daarom moet ’n mens nie die fout maak en sonder meer aan​neem dat alle mense weet en ervaar dat niemand sonder God se genade en seën deur die lewe kan gaan nie.

Aan die ander kant is dit ook waar dat dit juis die een plek is waar ons met moderne mense in ’n gesprek kan gaan oor God met ’n realistiese verwagting om iewers te kom.

Mense wat met oop oë deur die lewe gaan weet van die broos​heid van ons bestaan en van die onvanselfsprekenheid van voorspoed en seën.

Hierdie sekerheid gee die Here ons in hierdie Skrifgedeelte.

Laat ons egter eers iets oor die vorm van die seën sê.

Dan sien ons in die eerste plek dat die verbondsnaam van die Here (Jahwe) drie maal daarin voorkom.

Die feit dat die verbondsnaam hier drie keer voorkom laat ons onmiddelik dink dat die Drie-eenheid aan hierdie seën ten grondslag lê.

En as ons dan nou inhoudelik na die seën gaan kyk dan sien ons dat dit inderdaad so is.

Die bekende woord van Augustinus word dan ook hierin bewaarheid, naamlik dat die Nuwe Testament in die oue ver​borge is en die oue in die nuwe openbaar word.

So praat die eerste seënspreuk van die liefde van die Vader en die tweede van die genade van die Seun en die derde van die gemeenskap van die Heilige Gees.

Dit is verder opmerklik dat elke seënspreuk uit twee dele be​staan.

Die eerste deel veronderstel telkens ’n wêreld sonder sonde en die tweede deel ’n wêreld wat deur die sonde ontwrig is.

Die Here sal jou seën בָּרַךְ met ander woorde die Here sal sorg dat dit met jou goed gaan.
Die Here sal jou beskerm שָׁמַר; Hy hou noukeurig oor jou die wag.

Die woord het ook die betekenis van om iets met spykers vas te kap.

In ’n onseker wêreld kan ons weet dat die Here self ons vas aan Hom hou.

Hy was aan die kruis vasgespyker sodat ons nou aan Hom vas​gespyker kan wees.

Dan is daar nog ’n derde merkwaardigheid.

Die seënspreuke word al breër.

In Hebreeus bestaan die eerste seënspreuk uit 3 woorde met 15 lettertekens, die tweede uit 5 woorde met 20 lettertekens en die derde uit 7 woorde met 25 lettertekens.

Hierin lê ook ’n bepaalde simboliek in opgesluit, naamlik dat God se seën in ’n altyd groterwordende stroom op ons aankom.

Daar is nie stilstand nie, maar voortgang is God se seën, want die lewende God staan self agter die seën.

Die liefde van die Vader loop uit op die genade van die Seun en die genade van die Seun loop uit op die gemeenskap van die Heilige Gees.

Kersfees word Pase en Pase word Pinkster.

Kom ons gaan kyk nou na die eerste seënspreuk.

Hier word dan die werk van die Vader bedoel.

Dit is immers Hy wat die hemel en die aarde en die mens geska​pe het en wat nog alles dra deur die woord van sy krag.

En dit is wat die woordjie “seën” beteken.

Letterlik om te sorg dat dit met iemand goed gaan.

So word die woordjie seën ook in Genesis 1 gebruik.

Eers word die skepping van die eerste mensepaar verhaal en dan staan daar: “En God seën hulle en God sê vir hulle: Wees vrug​baar en vermeerder en vul die aarde, onderwerp dit en heers oor die visse van die see en die voëls van die hemel en oor al die diere wat op die aarde kruip.” (Gen. 1:28).

En in vers 30 lees ons dan die veelseggende woorde: En dit was so.

Die Here seën u wil dan sê: Die Here hou jou hele natuurlike lewe in stand en skenk aan jou alles wat tot die ontwikkeling en bloei daarvan dien.

Hy gee jou gesondheid en krag.

Hy berei vir jou huislike vreugde en geluk.

Hy maak dat jou kinders voorspoedig groot word.

Hy maak jou bekwaam en gee jou die krag om die lewenstaak wat Hy aan jou gegee het te kan uitvoer tot sy eer.

Maar is dit alles moontlik?

Het die sonde nie in die wêreld gekom en daarmee saam die dood nie?

En helaas moet ons “ja” antwoord.

Die prentjie wat in Numeri 6 geteken word, toon dan ook vir ons die Israeliet wat ook die lewe in sy broosheid ken.

Hy staan by die tempeldeur vanwaar hy moet terugkeer na sy huis, na sy gewone lewe van elke dag, maar hy weet hoe baie dinge in die tyd wat voorlê verkeerd sou kon loop: misoeste plae, wilde diere, aanvallers, siekte, die dood …
Selfs op pad huis toe sou dit al kon gebeur …
Vir so ’n mens word gesê: Toe maar, moenie so bang wees nie.

God is nog daar. Hy weet van ons; Hy sorg vir ons.

Ons kan weet dat sy seënende hand oor ons lewens gehou word.

Iemand het op ’n keer gesê dat dit goed is om te weet dat 90% van die goed waarvoor ons bang is gelukkig nooit gebeur nie …
Numeri 6 sou wou byvoeg: nie omdat die lewe nou maar een​maal so is nie, maar omdat God liefdevol en goed is.

Dit kan ’n rukkie gerusstellend wees om te hoor dat 90% van die slegte goed waarvoor ons bang is gewoonlik nie gebeur nie.

Maar na ’n rukkie is daar tog ’n stemmetjie wat vir jou vra, maar wat van die ander 10%?

In die regte lewe is dit natuurlik so dat die ander 10% soms wel gebeur.

Wat dan?

Maar daarom praat die teks ook van beskerm.

So kan ons weet dat die Here ons ook van die kwaad bewaar.

Maar nou vra mense: Is ek ’n voorwerp van God se seën?

Beskerm Hy my van die kwaad?

Ek sien so weinig daarvan in my lewe, alles loop altyd net ver​keerd.

Al sou dit so wees dan moet die woord tog waar bly, want dit is God se woord.

Ons moet dan eerder die verklaring in ’n ander rigting soek as om te sê dat dit nie so is nie.

Ons moet dan raaksien dat die seën van die Here nog in die ver​borgene werk en dat ons kwaad in dinge sien wat in werklikheid ’n seën is.

Waar sien ’n mens hierdie waarheid duideliker as by die dood – dit is juis daar dat ons dink dat ons deur die vloek van God ge​tref word, maar in werklikheid beteken die dood vir die kind van die Here ’n seën – want deur die dood neem Hy ons op in sy heerlikheid.

Op die seën van die Vader volg die genade van die Seun.

Maar wat beteken die woorde “Hy sal tot julle redding verskyn?”
Natuurlik word hier op menslikerwys oor God gepraat.

Maar wat het die Jood bedoel as hy sê hy sal tot sy redding ver​skyn? (חֲנַן)
Dit het beteken dat iemand werklik verlos is van dit wat hom of haar vashou – dit mag armoede wees; vyande wat jou bedreig; wanneer verhoudinge skeef loop ens.

Iemand kom dan daadwerklik so ’n persoon tot hulp (Dra mekaar se laste – Gal. 6:3) en help die een in nood.
So word ’n persoon weer opgebeur, verkwik.

As die Here tot ons redding verskyn, dan beteken dit dat ons Hom kan ken as ’n vriendelike God – daar kan tussen ons en Hom ’n goeie verstandhouding wees.

Is dit nou nie ’n duidelike heenwysing na die werk van die Seun nie?

In Jesaja 63:9 word Hy dan ook die Engel van die aangesig van God genoem, omdat God in Hom sy gelaat na ons keer en met ons in gemeenskap tree.

Ja, sonder Hom is geen gemeenskap met God moontlik nie.

Maar die seën gaan nog verder.

Die Here wil ons genadig wees.

Ek wonder of ons die geweldige betekenis van hierdie woorde verstaan?

Oorspronklik wil hierdie woord sê: Om neer te buig na iemand toe.

Ons verdien eintlik dat God vir altyd in toorn na ons moet kyk.

Maar nee, Hy laat sy aangesig oor ons skyn en is ons genadig.

Voel u die hart van die seën hier klop?

Dit is die evangelie van die Kersnag, dat God self in Jesus Christus na hierdie skuldige wêreld toe neergedaal het om haar in sy vergewende liefde te soek.

Dit is die evangelie van Golgota – dat God sy aangesig vir sy eie Seun verberg het, sodat guns en vrede oor ons skyn.

Dit is die evangelie van die evangelie en die seën van die seën.

In die derde plek is daar nog die seënende werk van die Heilige Gees.

Die Here sal julle gebede verhoor en aan julle vrede gee.

Letterlik staan daar: Die Here HÝ sal julle gebede verhoor (שׂום – die woord beteken letterlik om iets wat uit plek was weer in plek te sit).
Is dit nie presies wat in Romeine 8:26 staan nie: “Die Gees staan ons ook in ons swakheid by: ons weet nie wat en hoe ons be​hoort te bid nie, maar die Gees self pleit vir ons met versugtinge wat nie met woorde gesê word nie.”
Die Heilige Gees plaas dit weer in die regte plek voor God; ver​taal ons gebede as ’t ware in “hemeltaal” en daarom hoor en ver​hoor God ons gebede.
Soortgelyke uitdrukkinge kom elders in die Ou Testament voor in die sin van: besondere aandag aan iemand gee.

So byvoorbeeld Josef wanneer hy na jarelange skeiding weer vir Benjamin sien.

Die uitdrukking het dieselfde betekenis hier.

Dit dui op God se besondere sorg vir sy eiendom; op sy liefde​volle belangstelling waarmee Hy ons gadeslaan.

So is hierdie laaste seënspreuk ’n individuele toespitsing van die tweede seënspreuk.

Dit is mos die werk van die Heilige Gees – dit is mos Hy wat die werk wat die Seun in ons lewens doen vir ons tot ’n persoonlike ervaring maak.

Van hierdie derde seënspreuk sê iemand die volgende mooi ding.
Hy sê hierdie seën vertel nie net van God se sorg en bewaring nie, maar ook van sy drome en verwagtings vir sy kinders.

Die prentjie wat hier vir ons geteken word is “iemand wat met verwagting dophou”.

Dit herinner nogal sterk aan sportafrigters, sê die eksegeet.
Hulle stil, maar gespanne betrokkenheid by sy of haar atleet of speler terwyl die spel aan die gang is.
Hulle sit oënskynlik heeltemal passief aan die kant van die veld.

Gewoonlik is hulle stiller as die omringende skare.

Maar as jy hulle oë sien, weet jy dat hier vir hulle veel meer op die spel staan as vir die skare.

Iets hiervan, sê hy, sien ons in die derde deel van die seën.
Die priester moet die volk daaraan herinner dat God heimlik groot verwagtinge het vir sy volk – nie wat die verre verskiet be​tref nie, maar ook vir die dae wat direk voorlê …
Gelowiges oor wie die seën aan die einde van ’n diens uitge​spreek word, kan daarop reken dat daar in die week wat voorlê geleenthede oor hulle pad gaan kom om iets te doen vir God en vir sy koninkryk.

Dit is so belangrik dat ons hierdie geleenthede sal sien en aan​gryp, want ons teks sê dat dit die weg kan wees waardeur die Here aan ons meer van sy groot en omvattende vrede, sy sjalom, wil gee.

En wat ’n heerlike woord is vrede nie.

As gevolg van die sonde is daar soveel onrus en vrees, soveel verdeeldheid en stryd.

Aan die een kant is ons bang vir God.

Probeer ons soos Adam gemaak het – om weg te kruip agter die bome wat God in ons lewenstuin geplant het.

Ons soek die vervulling van ons lewe in ons werk, spel en ver​maak en probeer om van die Here te vergeet.

Aan die ander kant weet ons dat daar net by God rus en vrede te vinde is.

Vrees vir God én verlange na God – tussen die twee pole beweeg ons hele lewe.

Maar wanneer die Heilige Gees met sy onweerstaanbare krag ons binnedring, dan word die gebrokenheid van die lewe geheel.
Want dan sien ons, deur die Heilige Gees, dat hierdie kloof deur God se genade oorkom is.

Ja, dit is die Heilige Gees wat maak dat ons nou kan sê Abba Vader en wat saam met ons gees getuig dat ons kinders van God is (Rom. 8:16).

Nou kan ons ook die uitspraak van Paulus ons eie maak: Ek weet verseker dat geen lewe of dood of owerhede of magte of teenswoordige of toekomende dinge of hoogte of diepte of honger of naakheit of gevaar of swaard ons sal kan skei van die liefde van God wat daar in Christus Jesus onse Here is nie.

Ken u groter rykdom as dit?

Ek nie!

Ten slotte, geliefdes, het die priester die opdrag gekry om die seën op die volk te lê.

Die vraag is natuurlik of ons die seën in sy skenkende en eisende gestalte gaan opneem en in die werklikheid daarvan gaan leef in die week wat voorlê.
Ons moet die waarheid onthou dat die seën nie vanselfsprekend werk nie.

Daarom sing ons as gemeente aan die einde van ons samekoms die “amen” om te bevestig dat hierdie seën wat die Here op ons gelê het, waar en seker is – dat ons dit ons eie gemaak het en dat dit ook ons vaste voorneme is om so te gaan leef in die week wat voorlê.
Dit bevestig vir onsself en vir die Here dat ons nie die lewe wil aandurf sonder Hom en sy seën nie.
Amen
Ds. Hentie Krüger

Dit is wanneer ons onsself vergeet dat ons dinge doen waarvoor ons onthou word.
� “Die Here sal julle seën en julle beskerm; die Here sal tot julle redding verskyn en julle genadig wees; die Here sal julle gebede verhoor en aan julle vrede gee!” (Numeri 6:22-27).


� verwêrelde

